Vendim  nr. 85, datë 09.10.2009


Kolegji i Gjykatës Kushtetuese të Republikës së Shqipërisë, i përbërë nga :
Sokol Sadushi,
Anëtar   i  Gjykatës Kushtetuese

Vitore Tusha,

Anëtare e
“
        “



Admir Thanza,
Anëtar   i
“
        “


në datë 09.10.2009, mori në shqyrtim paraprak kërkesën me nr. 85 Akti, që i përket:

K Ë R K U E S:      
VLADIMIR VARFI 
O B J E K T I: 
Rivendosje në afat të kërkesës për shfuqizimin si                                   antikushtetues të vendimit nr. 609, datë 09.07.2003 të Gjykatës së Apelit Vlorë  dhe vendimit nr. 1455, datë 15.07.2004 të Kolegjit Civil të Gjykatës së Lartë. 


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Kërkuesi ka qenë palë në një konflikt civil me Policinë e Ndërtimit (dega Vlorë). Vendimi i fundit në rrugë gjyqësore për këtë çështje është dhënë nga Gjykata e Lartë, me nr. 1455, datë 15.07.2004. 
Kërkuesi, duke qenë se është në tejkalim të afatit të parashikuar nga neni 30 i ligjit të Gjykatës Kushtetuese, bashkë me kërkesën thelbësore, ka kërkuar edhe rivendosjen në afat të saj. Argumenti në lidhje me këtë pretendim (sipas kërkuesit) është pamundësia për të vepruar, pasi për “rreth 5 vjet” ka qenë emigrant ilegal në Greqi. Në provueshmëri të kësaj, kërkuesi i ka bashkëngjitur kërkesës së tij një vërtetim nr. 036084, datë 10.07.2009 të Kryetarit të Rajonit nr. 5 të Bashkisë Vlorë, sipas të cilit: “Vladimir Varfi nga 14.07.2004 deri në Maj 2009 ka qenë i larguar jashtë shtetit”. 
Kolegji thekson se ligji organik i Gjykatës Kushtetuese nuk ka një parashikim të veçantë në lidhje me “rivendosjen në afat”, megjithatë neni 1, paragrafi 2 i këtij ligji i njeh të drejtën Gjykatës Kushtetuese që për çështje që lidhen me procedura që nuk rregullohen nga ky ligj dhe, në varësi të natyrës ligjore të çështjes, të marrë parasysh edhe dispozitat ligjore që rregullojnë procedurat e tjera. 
Neni 30, paragrafi 2 i ligjit organik të Gjykatës Kushtetuese parashikon se “Kërkesat e individit për shkeljen e të drejtave kushtetuese paraqiten jo më vonë se 2 vjet nga konstatimi i shkeljes. Kur në bazë të ligjit individi mund t’i drejtohet një organi tjetër, ai mund të paraqesë kërkesë në Gjykatën Kushtetuese, pasi të jenë shterur të gjitha mjetet juridike për mbrojtjen e këtyre të drejtave. Në këtë rast, afati i paraqitjes së kërkesës është 2 vjet nga data e njoftimit të vendimit të organit përkatës shtetëror.”
Nisur dhe nga qëndrimi që mbahet edhe në jurisprudencë, Kolegji vlerëson se në situata të veçanta mund të pranohen ankesa, pavarësisht se ka kaluar afati 2 vjeçar, por vetëm kur paraqiten prova që tregojnë rrethana të jashtëzakonshme, si gjendja e keqe shëndetësore, mosha e thyer, situata e keqe materiale dhe mungesa e ndihmës juridike, frika e arsyeshme nga represioni, etj. Kolegji vlerëson se kërkuesi nuk ka arritur të vërtetojë asnjë shkak të arsyeshëm apo mosmarrjen dijeni të një vendimi në disfavor të tij nga gjykatat e juridiksionit të zakonshëm. 
Në këto kushte, kërkesa e paraqitur nuk mund të pranohet për shqyrtim në seancë plenare.

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

